5. DÖVLƏT  QULLUQÇULARI
Metodoloji izahlar 

Azərbaycan Respublikası XX əsrin sonunda müstəqilliyini yenidən bərpa edərək dünya dövlətləri arasında öz layiqli yerini tutdu. Yeni yaranmış müstəqil dövlətin quruculuq prinsiplərinin müəyyən edilməsi zərurəti meydana gəldi. 1995-ci ildə ümumxalq referendumu yolu ilə ölkə Konstitusiyası qəbul edildi və müasir dünyanın tələblərinə cavab verən demokratik, dünyəvi, hüquqi dövlət quruculuğunun hüquqi əsası qoyuldu. 

Yeni Konstitusiya əsasında qəbul edilmiş mühüm normativ-hüquqi aktlardan biri də 21 iyul 2000-ci il tarixli “Dövlət qulluğu haqqında” Azərbaycan Respublikasının Qanunudur. Bu Qanun yeni əsrdə ölkənin idarə olunmasını, onun müstəqilliyinin möhkəmləndirilməsini, vətəndaşların rifahının yaxşılaşdırılmasını təmin edən kadr siyasətinin uğurla həyata keçirilməsinə imkan verir və dövlət qulluqçularının cəmiyyətdə yerini müəyyən etməklə onların hüquqlarını tənzimləyir.  

“Dövlət qulluğu haqqında” Qanunda dövlət qulluğu və dövlət qulluqçusu məfhumlarının mahiyyəti açıqlanmışdır. 

Ölkənin sosial-iqtisadi inkişafında baş vermiş dəyişikliklər dövlət idarəetmə sistemində də müvafiq dəyişiklikləri zəruri etmişdir. Bu dəyişikliklər bir sıra dövlət təşkilatlarının ləğvi, digərlərinin isə yaradılması ilə müşayiət olunmuş, nəticədə dövlət idarəetmə sisteminin strukturu təkmilləşdirilmiş, dövlət qurumları arasında səlahiyyət bölgüsü dəqiqləşdirilmişdir. Bütün bunlar, təbii olaraq dövlət qulluqçularının sayının artması ilə müşayiət olunmuşdur.  
Ölkə Prezidentinin 2007-ci il avqust ayının 19-da imzaladığı “Dövlət qulluqçularının etik davranış qaydaları haqqında” Azərbaycan Respublikasının Qanunu da ölkəmizdə müasir dövlət qulluğu sisteminin beynəlxalq normalara uyğun qurulması, bu sahədə qanunun aliliyinin təmin olunması istiqamətində atılan uğurlu bir addımdır. Dünya təcrübəsinə əsaslanan bu qanun dövlət qulluqçularının etik davranış qaydalarını müəyyən edir. 

Bu bölmədə təqdim edilən statistik məlumatlar ölkə və iqtisadi rayonlar üzrə dövlət qulluqçularının sayı, ixtisas dərəcəsi, orta aylıq nominal əməkhaqqı və digər göstəriciləri əhatə edir. 

